
Kalaallit Nunaanni atuisut namminneq atugassaminnik internetimik paasissutissallu ingerlaarnerinut 

qaammataasatigut kiffartuussinernik pilersuisumit toqqaannartumik pisisinnaallutillu 

atuisinnaasariaqarnersut, Tusass A/S imaluunniit akuersissummik pigisaqartoq alla aqqutigalugu 

pisinissamik piumasaqaateqarani, peqatigisaanillu pilersuinissamik pisussaaffik, isumannaallisaaneq 

inuiaqatigiinnullu pingaarutilimmik attaveqaatit qanoq qulakkeerneqarsinnaanersut pillugit 

apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Pele Broberg, Naleraq) 

 

Inatsisartunut ilaasortaq Pele Broberg qujanaq siunnersuummut. 

 

Demokraatit inuiaqatigiit kiffaanngissusillit, qinigassallit naapeertuilluartumillu unamminnersinnaasut 

kissaatigaat. Aamma tamanna nalunaarasuartarnermut atuuppoq. Unammillernerup akit appartissinnaavai 

pitsaassuserlu qaffatsillugu. Taamatuttaarlu nutaaliornermik pilersitsisinnaallunilu innuttaasut nutaanik 

aallersinnaanerannut ammaassisinnaalluni. Tamanna pingaaruteqartorujussuuvoq nunami, digitalimik 

attaveqaatit kipisaqatsaanngitsunik attaveqarnissaq ilaqutariinnut, suliffeqarfinnut aammalu pisortat 

suliffeqarfiutaannut isumalluutaasunut. 

 

Taamaattumik Demokraatit satelitsikkut internettimik nutaanik periarfissiinissaq iluatinnartutut isigaat. 

Teiknologi pingaartumik piffinni arriitsunik, kipisaqattaatunik imaluunniit akisuunik attaveqaateqartuni 

allannguutaasinnaassaaq. Ilinniarnermut, peqqissutsimut inuussutissarsiornermullu periarfissanik 

pitsaanerusunik pilersitsisinnaavoq. Aammattaarlu nunatsinni isorartuumi inuit akornanni 

atassuteqarnermik annertusaasinnaalluni. 

 

Oqallinnerli taanna aamma eqqarsarluarnissamik pisariaqartitsivoq. Nalunaarasuartaaserinermut 

attaveqaatitta nunarput tamaat sullittussaavaa. Atuuttussaavoq illoqarfinni annerni, illoqarfinni minnerni 

aammalu nunaqarfinni. Kipisaqattaartuussananilu piffinni, privatinik attaveqaatinut 

neqeroorfigineqarnissamut pilerinanngitsuusuniluunniit. 

 

Naalakkersuisut eqqortumik tikkuarpaat, sullissisut nutaat sullitassat pilerinarnerpaat toqqarsinnaagaat. 

Taamaaliornerup ataatsimoorussamik attaveqaasersuutip aningaasartai qajannarsisinnaavai 

pilersuisussaatitaanerullu attatiinnarnissaa akisunerulersillugu. Taamatuttaarlu nunanit allanit 

ingerlatsivissuit isumalluutigileriaannaavaput, nunatsinnut tamarmut akisussaaffimmik tigumminninngitsut. 

Taamaattumik ammaaginnarnissaq naammanngilaq. Ilutsimik nassaassaagut aaqqissutinillu nutaanik 

ersarissunik piumasaqaatitaqartunik. Pilersuinermi isumannaallisaaneq, paasissutissanillu 

isumannaallisaaneq aammalu atuisunik illersuinissaq qulakkeerneqartariaqarpoq. Taamaapporlu aamma 

inuiaqatigiinni pingaarutilimmik attaveqaqatigiinnerup illersorneqarneranut. 



 
 

 
EM 2026/357 
J.nr 00.00.00/26EM-LABU-00357  Side 2  
 

 

Demokraatit nuannaarutigaat, Naalakkersuisut satellittikkut aqqutit pitsanngorsaavigineqarnissaat 

sulissutigimmassuk. Satellittit tunniussinnaasaanik pitsanngorsaanissaq aammalu immap naqqatigut 

kabeliliinissamik pilersaarutinut tapersiineq alloriarneruvoq pingaarutilik. Tassungalu ilutigalugu 

misissortuartariaqarparput, unammillerneruneq qanoq innuttaasut pitsaanerusumik attaveqalernerannik 

akinillu appasinnerusunik kinguneqartinneqarsinnaanersoq. 

 

Pitsaasunik naapertuilluartunillu sinaakkusiinissamut tunngasuuvoq. Sullissisut nutaat tapersiissapput, 

taamaaliussappullu piumasaqaatit, nunatsinnut tamarmut atuuttussat malillugit. 

 

Teknologimut nutaamut unammillernermullu ammassaagut. Aammattaarlu qulakkiissallugu, illoqarfiit 

imaluunniit nunaqarfiit arlaannaalluunniit qaangiinnarneqannginnissaat. Tamannaluuna Demokraatit 

isumaat malillugu oqimaaqatigiisitsineq, suliap nanginnerani aallaaviusariaqartoq. 

 

Pitsaasumik isummersornissaq qilanaaraarput. 

 

 

 

 

 

 

 

 

 

 

 

 

 

 

 


